
Shri Nrisimhasarasvati Stotram

శ్రీనృసింహసరస్వతిస్తోత్రమ్ 

(శార్దూలవిక్రీడితవృత్తమ్  )

సర్వప్రాణిశుభాత్మకం  శ్రుతినుతం  దివ్యం పదం పావనం
అజ్ఞానాన్ధదృగార్తమూఢజనతాభాస్వత్ప్రదీపాననమ్   ।

భక్తానన్తశుభేప్సితార్థఫలదం   రారాజమానం గురుం
భూమానన్దచిదమ్బుధిం  యతివరం వన్దే నృసింహం శివమ్ ॥ ౧॥

బ్రహ్మావిష్ణుమహేశరూపమమలం   శ్రీదత్తనామాఙ్కితం 
సర్వప్రాణివిజీవనం  నిరవధిం సర్వాన్తరజ్యోతిషమ్ ।

స్మృత్యాదిశ్రుతియుక్తిభిః  పరిచితం స్వానన్దసూర్యం  గురుం
భూమానన్దచిదమ్బుధిం  యతివరం వన్దే నృసింహం శివమ్ ॥౨॥

సంసారామ్బుధిమజ్జనార్దితనరత్రాణక్రియాతత్పరం   
మాయౌద్ధత్యవిలాపకామృతగిరం  సర్వజ్ఞమీశం  గురుమ్ ।

మాయాసృష్టివికారశూన్యమమలం  బ్రహ్మాభయం  శాశ్వతం
భూమానన్దచిదమ్బుధిం  యతివరం వన్దే నృసింహం శివమ్ ॥ ౩॥

నానాచిత్రచరిత్రదివ్యకుసుమామోదాన్న్వితాఙ్గప్రభుం   
నానాభక్తగణాలిసేవితపదద్వన్ద్వామ్బుజం  నిర్మలమ్ ।

సర్వప్రాణిగుహాశయం  నిరవధిం భక్తాబ్ధిచన్ద్రం   గురుం
భూమానన్దచిదమ్బుధిం  యతివరం వన్దే నృసింహం శివమ్ ॥ ౪॥

మోక్షానన్దసుధామృతామరవపుః  సంన్యాసిభిః సంస్తుతం
బోధప్రాణమునిన్ద్రసేవితపదం   దత్తాభయం పావనమ్ ।

కాషాయామ్బరదణ్డమణ్డితతనుం   వేదాన్తవేద్యం గురుం
భూమానన్దచిదమ్బుధిం  యతివరం వన్దే నృసింహం శివమ్ ॥ ౫॥

ఇతి శ్రీసమర్థ  రామదాసానుగృహీత రామపదకఞ్జభృఙ్గాయమాన 
శ్రీమత్పరమహంస  పరివ్రాజకాచార్య  సద్గురు  భగవతా
శ్రీ శ్రీధరస్వామినా  విరచితం శ్రీనృసింహసరస్వతిస్తోత్రం   సమ్పూర్ణమ్  ।

శ్రీనృసింహసరస్వతిస్తోత్రమ్ 

(రచనాకాల - దీపావలీ ౧౮౬౭,
రచనాస్థల  - నరసోబాచీ వాడీ,
శ్రీధరసన్దేశః   కార్తిక ౧౮౮౮)

